Nafarroako Parlamentuko Mahaiak, 2015eko martxoaren 2an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita eraiki ditzan Hegoalde Ikastolako patioaren estalkia eta gimnasiorako sarbide-arrapala bat.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan ezarritakoaren babesean, honako mozioa aurkeztu dute, Hezkuntza Batzordean eztabaidatu eta bozka dadin.

Hegoalde Ikastolak ez du patioan estalpeko eremurik. Iruñean egoera horretan dauden bi ikastetxe publikoetako bat da.

Patio berri horren obrak, aurrekotik leku-aldatzea egin ondoren, 2010ean amaitu ziren, eta estali gabe utzi zen proiektuan estalita aurreikusten zen espazio bat, horretarako prestatuta zegoena.

Patioak diseinu jakin bat dauka, kontuan hartzen duena ikastetxeak zer hezkuntza-helburu dituen jolas-ordu eta aisiarako tokiei dagokienez nahiz eskola orduez kanpo, zeren eta zabalik baitago auzoarentzat, ikasleentzat eta haien familientzat. Gainera, estalpeko eremu batek errazago egiten du ikasleen josteta eguraldi txarrak aire libreko patioaren erabilera normala eragozten duenean.

Hegoalde Ikastolako hezkuntza-erkidegoak bost urte hauetan aldarrikatu izan du obrak estalki hori jarriz amai daitezen, baina momentuz ez du emaitzarik lortu.

Bestalde, gimnasiorako sarbideak ez du aginduzkoa den arrapala, mugikortasun murriztua duten pertsonak sartu ahal izatekoa.

Hori guztia dela-eta, honako erabaki-proposamen hau aurkeztu dugu:

Nafarroako Parlamentuak Nafarroako Gobernua premiatzen du urgentziaz eraiki dezan, horretarako jada prestatuta dagoen tokian, Hegoalde Ikastolako patioaren estalkia, patio zaharretik lekualdatzeko proiektuan jasota zegoena.

Nafarroako Parlamentuak Nafarroako Gobernua premiatzen du Hegoalde Ikastolako gimnasiorako sarbide-arrapala bat urgentziaz  eraiki dezan, haren irisgarritasuna mugikortasun murriztua duten pertsonen beharren arabera egokitzeko.

